
Shri Vishnu Dvadasha Akshara Stotram

శ్రీ విష్ణు ద్వాదశాక్షరస్తోత్రమ్

శ్రీగణేశాయ  నమః ।
అథ ధ్యానమ్ -

వన్దే చిన్మాత్రమేకాక్షరమజమమరం  పూర్ణమానన్దమాత్రం  
వన్దే సద్బ్రహ్మరూపం హరవిధివిబుధైర్ధ్యాయమానం   సుపూజ్యమ్ ।

వన్దే సద్మన్త్రబీజం  ఋషిగణనికరైః  స్తూయమానఞ్చ దివ్యం
వన్దే సంసారసారం సకలగుణనిధిం వాసుదేవం వరేణ్యమ్ ॥ ౧॥

అథ స్తోత్రమ్  ।
ద్వాదశాక్షరమన్త్రస్య  ఋషిః ప్రజాపతిః  స్మృతః ।
దేవతా వాసుదేవశ్చ గాయత్రీఛన్ద  ఉచ్యతే ॥ ౧॥
ధ్రువో  బీజం చ హృచ్ఛక్తిర్భుక్తిముక్త్యోశ్చ  ప్రాప్తయే   ।
కృత్వైవం  వినియోగఞ్చ ప్రాణాయామం  చరేత్ తతః ॥౨॥
పూరకే షోడశావృత్యా కుమ్భకే ద్వాదశస్మృతః ।
రేచకే తు దశావృత్యా ప్రాణాయామవిధిం  చరేత్ ॥ ౩॥
నాసాగ్రే లోచనకృత్వా మధ్యే హృద్కమలేస్థితం  !

ధ్యాయేన్నారాయణం దేవం వ్యాపకం బ్రహ్మరూపిణమ్  ॥ ౪॥
శఙ్ఖచక్రగదాపద్మధరం   నీలం చతుర్భుజమ్ ।
పీతామ్బరధరం దేవం విష్ణుం  కమలలోచనమ్ ॥ ౫॥
తులసీదలసంయుక్తవనమాలాసుశోభితమ్ ।
సువర్ణముకుటం  రమ్యం దివ్యకుణ్డలభూషితమ్  ॥౬॥
అసఙ్ఖ్యచన్ద్రసఙ్కాశ   సాక్షాద్బ్రహ్మసనాతనమ్ ।
కైవల్యమోక్షదం  సత్యరూపం విశ్వాత్మకం విభుమ్ ॥ ౭॥
అథవా రాధికానాథం ద్విభుజం మురలీధరమ్ ।
ఆజానుబాహుకం దివ్యవదనం శ్యామసున్దరమ్  ॥౮॥

మణిమన్ముకుటం తద్వత్ కుణ్డలం  పీతవాససమ్ ।
కస్తూరీతిలకం యస్య లలాటే సర్వమోహనమ్ ॥౯॥
తులసీమాలయా పద్మమాలయా మణిమాలయా ।
శోభితం శాన్తిదం కృష్ణమన్తర్హృత్కమలేస్థితమ్    ॥ ౧౦॥
ధ్యాత్వైవం  పురూషం పూర్ణం  వాసుదేవం సనాతనమ్ ।
రాజమన్త్రజపం  కుర్యాత్ ద్వాదశాక్షరనామకమ్ ॥ ౧౧॥
జపాన్తే శ్రద్ధయాయుక్తః   పాఠం కుర్యాత్ ప్రయత్నతః  ।
తం దృష్ట్వా  భక్తిసంసక్తోవాసుదేవః  ప్రసీదతి  ॥ ౧౨॥
ఓం నమో భగవతే వాసుదేవాయ ।

(ఓం) ఓఙ్కార మన్త్రమయ  పూజ్య సదక్షరాయ
పాదత్రయాక్షరమయాయ  త్రయీశ్వరాయ  ।

వేదత్రయాయ  త్రిగుణాత్మత్రిదైవతాయ  
తస్మై  నమో భగవతే పరమామృతాయ ॥ ౧౩॥

(న) నమ్యాయ సర్వజనహృత్కమలస్థితాయ
చాఙ్గుష్ఠమాత్రపురూషాయ    విభుత్వగాయ ।

జ్యోతిర్మయాయ తిమిరాన్తకనిర్మలాయ
తస్మై  నమో భగవతే పరమామృతాయ ॥ ౧౪॥

(మో)మోక్షప్రదాయ  సుఖదాయ ధనప్రదాయ
జ్ఞానప్రదాయ   సతతం పరమోజ్జ్వలాయ  ।

బ్రహ్మాదిదేవ  నికరైశ్చ  సుపూజితాయ
తస్మై  నమో భగవతే పరమామృతాయ ॥ ౧౫॥

(భ) భక్తస్య దుఃఖదలనాయ చ రక్షకాయ
ధర్మస్య సన్తతమధర్మవినాశకాయ ।

నానావతారపృథివీతలధారణాయ
తస్మై  నమో భగవతే పరమామృతాయ ॥ ౧౬॥

(గ) గవ్యప్రియాయ  సకలేప్సితసమ్ప్రదాయ
సత్యప్రవృద్ధికరణాయ   సుమఙ్గలాయ  ।

కృష్ణావతారకరుణాలయసద్వ్రతాయ
తస్మై  నమో భగవతే పరమామృతాయ ॥ ౧౭॥

(వ) వన్ద్యాయ  సర్వజగతాం సురసత్తమాయ
వంశీవిభూషితకరాయ మనోహరాయ ।

నానా ప్రపఞ్చ  విలయోదయ కారణాయ
తస్మై  నమో భగవతే పరమామృతాయ ॥ ౧౮॥

(తే) తేషాంహి దుష్టశిశుపాలకకంశకేశి
కాలీయకాలయవనాది ఖలేశ్వరాణామ్ ।

మానంవిమర్ద్య  జగతీతల రక్షణాయ
తస్మై  నమో భగవతే పరమామృతాయ ॥ ౧౯॥

(వా)వాసాంసి యస్య సకలాని తడిన్నిభాని
రూపం నవీన ఘనసన్నిభమాద్యవర్ణమ్  ।

నారాయణాయ నరరూప-విభూషితాయ
తస్మై  నమో భగవతే పరమామృతాయ ॥౨౦॥

(సు)సున్దోపసున్దదలనాయ   సుదర్శనాయ
హృత్పద్మనిష్ఠ శుభవిగ్రహ  శోభితాయ ।

సద్బ్రహ్మచిద్ఘనపరాత్పరకేవలాయ
తస్మై  నమో భగవతే పరమామృతాయ ॥౨౧॥

(దే) దేవాయ భక్తభవసాగరతారణాయ
దుర్దన్తవక్రశిశుపాలక    కర్దనాయ  ।

లీలార్థమేవ  జగతీతలమాగతాయ
తస్మై  నమో భగవతే పరమామృతాయ ॥౨౨॥

(వా)వాయుస్తథైవ  వరుణోఽగ్ని శశాఙ్కరుద్రా
ఇన్ద్రాశ్వినీసుతకుబేరయమా  అజశ్వ ।

స్తున్వన్తి  యం సతతమేవ సమస్త వేదాః
తస్మై  నమో భగవతే పరమామృతాయ ॥౨౩॥

(య)యస్యాక్షరస్య నిరవద్యనిరఞ్జనస్య
సంసారదుఃఖరహితస్య సుదుర్లభస్య  ।

జానన్తి నైవ  మహిమానమశేష జీవా
తస్మై  నమో భగవతే పరమామృతాయ ॥౨౪॥

ద్వాదశాక్షరనామాఖ్యం స్తోత్రం  యద్రచితం  మయా ।

సమర్పయామి దేవాయ కృష్ణాయ  పరమాత్మనే ॥౨౫॥
ద్వాదశాక్షరసంయుక్తం స్తోత్రం  సర్వోత్తమం శివమ్ ।
యః పఠేత్ ప్రాతరుత్థాయ   జ్ఞానం  సద్యః స విన్దతి  ॥౨౬॥
సదా సద్భక్తిభావేన ఘ్యాత్వా హరిపదామృతమ్ ।
పాఠమాత్రేణ  సద్భక్తో గచ్ఛేద్ధి హరిమన్దిరమ్  ॥౨౭॥
ఇతి శ్రీ గాయత్రీస్వరూప  బ్రహ్మచారిణా  విరచితం శ్రీ విష్ణు
ద్వాదశాక్షరస్తోత్రం  సమ్పూర్ణమ్  ॥

